        Балтач авылы.

19 гасырның (1800 ел) башында Казан губернасы, Казан өязе Арча станы (даруга) Хәсәншәех лашман волостена кергән. 19 гасырның икенче яртысында (1860) яңа оешкан Балтач (Кече Лызи) волосте составында була. Волостьның узәге – Кече Лызи авылы. 

   Татарстан АССР оешкач Арча кантоны Балтач волостында (1920-1930), ә 1932 елдан Балтач районы үзәге.

· Татарстан карары.

Балтачның исеме турында берничә фаразлау яши.

    1 фараз: авылга нигез салу чорларында бу тирәләр куе урманнар, юкәлекләр белән капланган, ә урманнарда кыргый бал кортлары ишле булган. “Тәч бал” (Бал тәч) дип кешеләр сөйләме авылның исеменә әйләнү ихтималына ишарә ясый.
    И.Износков. “Список населенных  мест Казанского уезда с кратким описанием” Казань, 1885.
    2 фараз: Безнең якларда шулай ук, Балтачта да балта эше күп булуы белән бәйле.

                    Филология фәннәре докторы Назыйм Ханзафаров язмаларындагы фикер.

    3 фараз: Балтач авылы тирәләрендә марилар, чирмешләр яшәгәнлеге хәзер дә халык сөйләмендә яши әле. Чирмеш каберлекләре, чирмеш зираты, чирмеш авылы урыны атамаларынын саклануы шуна ишарә ясый. Имеш Балтач “Балтай”исемле борыңгы чирмеш (мари) авылының үзгәртелгән исеме.
   Бу мәсьәләгә кагылышлы темага Балтач урта мәктәбе тарих фәне укытучысы Гәрәйша Бикчәнтәевнең заданиесе буенча 9 класста укыганда (1947-1948 еллар) халык арасында йөргән гыйбәрә, атамалар, риваятьләрне өйрәнеп  реферат язуым хәтердә. Анда  сүз Балтач  авылының борыңгы исеме  һәм  аның килеп чыгуы турында иде. Халык  хәтерендә сакланган сөйләмнәрне, риваятьләрне бабаем Мөхәммәтҗан Зариф улыннан язып калган идем. Мөхәммәтҗан 1879 елда туган кеше. Ул   “чирмеш каберлекләре”, чирмеш зираты”, чирмеш авылы” турында мисаллар китереп, авылның “Балтай”дип аталуын, аның авылга нигез салучы чирмеш кешесе булуын дәлилләгән иде. “Чирмеш зираты”ның урыны якынча Балтач авылының көньягында, тау өстендә, район хастәханәсе тирәсендә икәнен әйткән иде. Хәзерге пожарное депо урыны тирәсе. 

  Кешеләр арасында “Чирмеш зираты”на бәйле бер ырым да яшәгән.

· Әгәр сыер малы авырса, эче күпсә чирмеш зиратыннан йөртеп төшсән, бу чир бетә икән, имеш-  дип кешеләр ышанганнар.

  4 фараз:  Балтач авылы XIV-XV- гасырларда ук, Аксак Тимер гаскәре тарафыннан җимертелгән. Кама яръягы шәһәрләреннән бу якларга  күченергә мәҗбүр булган болгарлар тарафыннан нигезләнгән. Авыл, шуларның башлыгы (җитәкчесе) Морза Балтачта  бине Нәдер исемен йөртә, дигән фаразлау.

  Тарихчы галимнәр Рамил Хәертдинов, Радик  Садыйков, тарих фәннәре докторы якташыбыз Равил Фәхретдинов раслаулары да шулай. Алар фикеренә якын раслау Хисаметдин әл- Мөслиминең “Тәварихы Болгария” (Казан,1999ел) әсәрендә дә бар.

     Шулай итеп, Балтач авылының барлыкка килуе  XIV-XV- гасырлар чигенә туры килә.

    Әмма, Н.Г.Чернышевның “Селения Казанского ханства по писцовым книгам” (Казан,1971 ел) китабында, И.Болтиннын 1602-1603 елларга караган язу  кенәгәсендә Шушма буендагы Каратай, Карадуган, Салавыч, Яңгул һ.б. авыллар булганлыгы күрсәтелсә дә, Балтач авылы юк.

   Ул 1678 елгы халык санын алу мәгълүмәтләрендә кабат язылган, тик башка исем белән Ахманово, Аманово, Ахманова  пустошь – дип теркәлгән.

   Ни очен?

  Күрәсең Казан ханлыгы җимерелгәч Казан артының  күп төбәкләре, шул исәптән Балтач  авылы да, тулысынча җимертелгән. Авыл урынында яндырылган бушлык- “пустошь” кына калган. Кабат ул XVII – гасырда гына торгызыла. Анын торгызылуы Ахман (Акман) Сөендек улы Худяшев исеме белән бәйле. XVIII – гасыр башларына бу татар морзасы инде нык төпләнеп зур җир биләмәләре тоткан. Бу фикерләр тарихи чынбарлыкка туры килә.
       (тарихчы Р.Хәертдинов, Р.Садыйков исбатлаулары.)
                                   Авыл турында кайбер саннар:  

 1678 ел – хуҗалыклар саны  - 20, 48 ир-ат яшәгән ( бу чорда хатын-кызлар саны  

                 исәпкэ алынмаган).

 1716 ел- 33 хуҗалык саны теркәлгән. 

 1742 ел- 55 хуҗалык саны исәпкә алынган. Мәчет эшләгән.

 1762 ел – авылда 424 кеше яшәгән, аларнын 219  ирләр.

 1795 ел- хуҗалыклар – 96, 282 ир-ат, 302 хатын-кыз яшәгәнлеге теркәлгән.

 1878 ел – 137 хуҗалык булып 631 ир-ат, 639 хатын-кыз яшәгән. Мәчет эшләгән. 3  

                  тимерчелек, 1бакыр ябыштыру мастерское, 46 лавка, 2 буяу фабрикасы, 1 
                  эчу заведениесе, 9 харчевня  булуы, чәршәмбе көнне базар  эшләве,  анда  

                  50 сату урыны 12 вак лареклар булуы күрсәтелгән.
 1884 ел – 213  хуҗалыкта 112 баш ат, 176 баш сыер, 388 баш вак терлек асралган. Авыл җәмәгатенең (община) 2986,2 дисәтинә (1 дисәтинә 1,09 га) җире булган. Чәчулекләр – 2225 дисәтинә. 1 атлы хуҗалыклар – 62, 2 атлылар – 29, 3 атлылар – 6 хуҗалык, 4 һәм аннан да күбрәк атлылар – 7. 100 хуҗалык атсыз булган. 57 хуҗалык  сыерсыз көн күргән.

   Авылда артык киң таралган, шөһрәт казанган һөнәрчеләр әз. Әлбәттә, агач эше осталары, тимерчеләр, тегүчеләр, читекчеләр һ.б. булган. Җәнлек  аулаучылар, итек басучылар, читкә китеп эшләүчеләр, үз  аты белән ялланып  йөк ташучылар булган.

     Боларга нәтиҗә ясап, XX  гасыр башына авылдагы тормышны, көн-күрешне тасвирларга, күз алдына китерергә җирлек бар шикелле.

   1885 елгы ревизия материалларында  “живут очень достаточно” – дип язылган. Болай бәяләүнең нигезе нәрсәдә икәне әйтелмәгән. Бәлки Балтачнын волость җирлегендә булуы, авыл аша Себер юлы, Ашытка, Апазга, Чепьяга, Кукмарага баручы юллар узуы, базар эшләве йогынты ясагандыр.
   Авыл халкы базарга килүчеләрне урнаштырып, ашатып, атларын карап өстәмә керем алган. 

  Балтач базарында тирә-як авылларның: Кенәдән 2 кеше, Мәмсәдән 2, Хәсәншаех, Борнак, Царевококшай өязеннән, Кариле, Кили, Арбаш, Курмала, Кече Лызи авылы байлары мануфактура  һәм бакалея товарлары белән сәүдә иткән. Аларның күбесенең товар әйләнеше 1500-2000 сум тәшкил иткән.

  Базарда Балтач байлары, Каләметдин Җиһаншин, Шәйхетдин һәм Әлтәф Молековлар, Закир Сафин сату иткәннәр. Җәләлетдин Гайнетдинов “ Чайная” тоткан (күрәсең “Чәйни”  елгасы дигән атама шуннан калган.
  Балтачның уңайлы урыны авылда зур байлар үсеп чыгуга этәргеч биргән. Мөлековлар, Ибраһимовлар, Җиһаншиннар, Фәйзуллинар кебек бай династиялэр барлыкка килгән.

                           Балтач байлары.

 Балтач байларының Әхмәтҗан Мәжитов һәм Мөлековларның  нәсел очлары Мөлек Яушевка килеп тоташа. Әхмәтҗан бай һәм аның улы Галимҗан Әхмәтҗанов мануфактура, бакалея товарлары белән сәудә иткәннәр. Итек басу, җон әрләү мастерскойлары тотканнар,6-7 кеше ялланып эшләгән.

  Әхмәтҗанов Галимҗан революция елларында Балтач авылында староста вазыйфаларын башкарган.1918 елда Кече Лызи, Балтач волостенда булган халык бунты вакыйгаларында катнашкан һәм 8 елга ирегеннән мәхрүм ителә, милкенә дәүләт файдасына  конфискация ясала. (Югары суд карары 3.12.1929 ел).

  Әхмәтҗан бай йортлары озак еллар районның торак фонды булып хезмәт итте. Райком кешеләре Әхәт Зарипов, Нури Гафаров, Кадыйров Габделхак, Хөрмәт Заһидуллин, милиция начальнигы Горшков, Хәбибуллиннар яшәде. Соңыннан күчерелеп салынды. Таш кладовое озак еллар мебель һәм икмәк кибете булып торды. 2011 елда сүтелде.

  Бүгенге район культура сарае Әхмәтҗан бай жир биләмәсенә салынды. 2 катлы агач өе берара (1930-1937) Балтачның балалар бакчасы итеп файдаланды.  
  Балтач байларыннан Исмәгыйль Ибраһимов Салавыч тегермәненең хуҗасы булган. Алты ташлы су тегермәне булып, анда он тартканнар, ярма ярганнар. Ашлык, он, ярма, көрпә сатканнар, халыктан ашлык та кабул иткәннәр. Тегермәннең 2 ташында буяу өчен агач кайрысы тартканнар. Тегермәндә 6 кеше эшләгән.

  Исмәгыйль байнын йортында район хәрби комиссариаты урнашып әле дә шунда эшли. Аның нәселе Пермь краена сөрелә. Улы Зариф Краснокамск шәһэрендә яшәп вафат була, оныгы  Нажия  (Надя) исән югары белемле табибә Исмәгыйль нәселеннән булган Гарәфетдин, Морат Балтач МТСында эшләделәр. Оныгы Фәрит слесарь. Рационализатор иде. Нормада гомер итә.

   Исмәгыйль байның туганы Закирҗан  сәүдә иткән, китаечная туку  фабрикасы тоткан, 6-7 кеше эшләгән. Закирҗан бай гаиләсе белән Көньяк Уралга (Магнитогорск) реприссияләнгән.
   Закирҗан бай йортында, хуҗалык биналарында, район май заводы урнаша. 1957 елда пожар булып агач йортлары яна. Таш кладовое 1958 елдан “Хезмәт” газетасы редакциясе (хәзерге үзгәртелгән бинаның арендага бирелгән “Оптика” кибете. Шушма   елгасы буендагы Чепьяга китә торган күпер янәшәсендәге ике юан, мәхәбәт  тупыл агачы Закиржан бай истәлеге.

      Балтач байларыннан Фәйзуллинарны билгеләп үтү урынлы булыр. Алар – Мөхәммәтҗан һәм Гозәер Фәйзуллинар. Мөхәммәтҗан  бай тире җыйнаган, Казанда тире, мех һәм куннәр белән сәүдә иткән, кибетләр тоткан. Сорнайда зур гына җир биләмәләре булган. Минем бабам Мөхәммәтҗан һәм әбием  Маһисәрвәр шушы байда хезмәт иткәннәр. Бабаем тиреләр белән шактый оста, белеп  эш иткән. Казан кибетләре белән арадашчы булып торган.

   Мөхәммәтҗан бай 1897 елда вафат булган, анын эшен малае Нәҗип Фәйзуллин дәвам итә. 

  Аларның Балтачтагы йортлары муниципаль милеккә күчерелә. Җир участогында Ленин исемендәге колхозның атлар конюшние, хуҗалык биналары авыл хужалыгы машиналары мәйданчыгы урнаша.

   Ике катлы йортында Балтачта ачылган I- баскыч мәктәп, 30 нчы еллар башында район газетасы “ Югары унышка” типографиясе урнаша, икенче каты квартира итеп файдаланылды. Берара мәктәп һәм балалар поликлиникасы булып торды. 1992 елда бина сүтелеп анын урынына мәчет салынды. 

   Гозәер Фәйзуллиннын 35 дисәтинә җире булган, җирләрен арендага да биргән. 

   Гозәер бай 1906 елда үлә.  Аның ике катлы йорты, ике өйдән торган йорты үз нәселе өчен генә файдаланылды шикелле. Бер өендә улы Шакирҗан гаиләсе, икенчесендә Сабирҗан гаиләсе яшәде. Алар икесе дә яңа, совет чорына  йөз тотучылар булганнар. Күмәк хужалыкка кергәннәр. Мәсәлән, Гозәеров Сабиржан 1929 елда тозелгән  колхозның беренче рәисе, уллары Габдулла  МТС эшчесе, Фәйзулла – укытучы, офицер, Камил – Социалистик Хезмәт Герое, Равил – Хезмәт Кызыл Байрагы ордены кавалеры,химик.

    Шакирҗан балалары – Габделхак укытучы, Әминә – балалар бакчасы мөдире, Нәфисә – шәфкать туташы.

   Балтач байлары исемлегендә Хәсән Вәлие (Балтач инвалидлар артеле урнашкан биналар  Нариман һәм мәктәп урамнары кисешкән № 2 балалар бакчасы урыны), Әхмәй бай (хәзерге Радик кибете, “Заман” кибете урыны), Шәмси, Гыйлмулла исемнәре чагыла. 

  Гомүмән, Балтач узенен күпсанлы байлары булуы белән тирә – якта аерылып торган һәм бердәнбер авыл. 

   Нәтиҗә ясап, алар:

· авылның эшлекле, тәвәккәл, фәрманлы кешеләре булган;

· үз көчләре белән эшләп табыш туплаганнар, йортлар салганнар, хуҗалык итү, сәнәгать корылмалары төзегәннәр. 

 -    авылда эш урыннары булдырганнар.

· Күпмедер күләмдә авыл халкына (ярлыларга ярдәм иткәннәр диелә)  мәчетләргә ярдәм күрсәткәннәр.

· Үзләреннән соң озак еллар Совет чорында файдаланылган йортлар (биналар) калдырганнар – 

дип мактап хәтердә сакланырлык шәхесләләр булган.
Балтач байлары Мөлековлар династиясе. ( Мортаза, Әлтәф, Нәҗип, Шәйхетдин) 

турында 2011 ел ”Хезмәт”газетасында Бакый Зыятдинов язмасыннан.

     Мортаза байның төп сәүдә һәм сәнәгать (промышленность)  биналары Балтач авылында урнашкан. Балтачтагы элеккеге банк бинасы (элек ул бердәнбер иде), элеккеге саклык бинасы (хәзерге БТИ), мех фабрикасының баштагы төп бинасы буген дә халыкка хезмәттә. Балтачта Мортаза бай мануфактура, бакалея товарлары белән сәүдә иткэн, аның еллык сәүдә әйләнеше 2000 сумга җиткән, ә Карадугандагы кибетенеке 1000 сумны тәшкил иткән. Бу шактый зур сумма, чөнки күп авыллардагы кибетләрнең сәүдә әйләнеше 300-400 сумнан артмаган.

   Мортаза бай сәүдәдән тыш киез итек бастыру эше белән дә шөгельләнгән. Ул сезонга 1500 пар итек бастырган, фабрикасында кырыклап кеше эшләгән, эшчеләргә 1200 сум хезмәт хакы түләгән, ә еллык товар әйләнеше 2100 сумны тәшкил иткән. Аның фабрикасында эшләнгән итекләр Казанда, Мәкәрҗәдә, Минзәлә, Уфа, Сембер якларында бик уңышлы сатылган. Ә рус географы һәм статисты Семенов- Тян- Шанский күрсәтеп үткәнчә, аның чуар салган итекләрен Мәскәү, Санкт- Петербург һәм Германиягә кадәр илтеп сатылган. Чуар салу дип, ак итеккә төсле җеп белән  бизәк тошерүне әйтәләр. Мортаза бай итекләренең матур этикеткасын Карадуган музеенда курергә мөмкин.

  Казан милли архивыннан алдырган белешмәдән куренгәнчә  Казан губернасы төзелеш идарәсе 1910 елнын 22 сентяберендә Мортаза Мостафа улы Мөлековны тегермән һәм нефть белән эшләүче двигатель (белешмәдә шулай язылган) урнаштырырга рөхсәт биргән. Ул тегермән халык телендә “пар тегермәне” ( паровая мельница) дип йортелгән. 1906 елда Сосна авылында  туган Хуҗа абый Галиев  әтисе белән шул тегермәндә он тартуын сойли иде. Су тегермәннәре язгы ташу вакытында эшләмичә торганлыктан, бу тегермәннең әһәмияте халык өчен зур булган.    Әлеге тегермән хәзерге БТИ бинасы артында урнашкан мәйданны алып торган. 
    Мортаза байнын иң кече кызы Илһамия һәм оныклары музейга 1929 елның 3 декаберендә Мортаза Мөлековны хөкем иткән суд карары һәм 1996 елның 17 сентябрендә реабилитацияләнүе хакындагы белешмә күчермәләрен тапшырдылар. Суд карарыннан күренгәнчә, Мортаза байның еллык сәүдә әйләнеше 100 000 сумга житкән, аңа 150 кеше ялланып эшләгән. Революциядән соң НЭП чорында ул буяу өчен файдаланыла торган агач кайрысы җыю белән дә шөгельләнгән. Югарыдагы әйтелгән суд карарларыннан күренгәнчә,  аның иң зур гаебе – хезмәт ияләрен эксплуатацияләү ( коммунистлар өчен кеше яллап эшләтү зур җинаять), Советка каршы корткычлык эшләве. Сәнәкчеләр сугышын оештыручы һәм тариһтан мәгълүм  булган  комиссарны, аның гаиләсен үтерүдә (суд карарларында аның фамилиясе Фролов дип күрсәтелгән) дә төп гаепле кеше итеп  Мортаза Мөлеков табыла. Шушы җинаятьләре өчен  ул мәгълүм  сәяси 58 нче статья (8,11,17 пунктлары) белән иң югары җәзага, атарга хөкем ителә, аның бөтен милке конфискацияләнә. Суд карарында  аның 67 яшьтә, өч баласы  булуы күрсәтелгән, грамоталы  булуы ассызыкланган. Ә соңыннан җәза ун ел төрмә белән алыштырылган. Моның сәбәбе итеп Мортаза байның  М.И.Калинига хат язуы һәм Октябрь революциясенең 10 еллыгы уңае белән амнистиягә эләгүен сөйлиләр. Суд карарында аппеляциягә 72 сәгать вакыт бирелә диелгән. Ничек кенә булмасын, Мортаза Мөлеков тормәдэ үлә.

   Нәҗип Мөлеков  йортында 20 еллар башында мәктәп урнашкан, соңыннан озак еллар 27 номерлы даруханә булып торды. Таш кладовоенда (хәзерге чәй йорты урыны) сугышка кадәр электр станциясе эшләде, гараж да булып торды.  

    Балтач бае Шәйхетдин Мөлеков Ор, Иске Торҗа авыллары янындагы җәмәгатьчелек тәртибендә төзелгән  су тегермәнен арендага алган. Тегермән 6 ташлы булып, анда он, ярма тартканнар. Ә тегермән байга елына 500 сум табыш биргән. Шәйхетдин бай үз хуҗалыгында кибет тоткан, йон төту машинасы  булган. 

  30 нчы елларда  репрессияләнгән, милкенә конфискация ясала. Аның хуҗалык биналары  район   Заготскот оешмасына бирелә. Йорт җирләре 1939 елдагы пожарда яна. Кибете (кирпеч кладовое) озак еллар райпотребсоюз склады булып торды.

   Мөхәммәтнәҗип  Мөлеков Чапшар, Курмала тирәсендә тегермән тоткан, анда ике он ташы эшләгән, елга 4 мең  пот ашлык тарттырган. Еллык товар әйләнеше 400 сум тәшкил иткән.

   Карадугандагы ике катлы, кирпеч- таш бина төзеткән Мортаза Мөлековнын  малае Гаптелхайга багышлап тозеткән йорты әле дә игелекле хезмәттә. Революциядән соң, 1917-1925 елларда бу бинада почта-телеграф бүлеге эшлэгән, 1925 елдан ул Карадуган мэктәбенең төп бинасы булып хезмәт иткән. Ә 1978 елда мәктәп өчен махсус типовой бина төзелгәч, анда музей урнашты һәм бүгенгәчә унышлы эшләп килә. Без бу йорт өчен Мортаза байга гел рәхмәтле булырга тиеш.
             ЧОРЛАР агышы, Балтачтагы алгарышлар, үзгәрешләр, (хронологик белешмэ).

  1918 ел. Ярлылар комитеты тозелә. Балтачта һәм Балтач волостена кергән авылларда авыл Советлары оеша.

  1918-1919 ел. I- баскыч мәктәп эшли башлый. Махсус бина булмаганлыктан мәктәп Мөхәммәтжан Фәйзуллин, Әлтәф, Мортаза, Нәжип Мөлековлар, Сабиржан мулла йортларында урнашкан.

  1927 ел. Махсус башлангыч мәктәп бинасы төзелә.

  1929-30 еллар. РКШ бинасы төзелә. Балтач хастәханәсе төзелеп эшли башлый.

  1931 ел. Советлар йорты салына, Балтач авылы район үзәге итеп раслана.

  1935-36 елларда клуб һәм парткабинет (китапханә) биналары төзелә.

  1936-38 елларда ике катлы мәктәп төзелә һәм Балтачта урта мәктәп эшли башлый.

                 Шушы елларда район ветеринария станциясе салына.

  1941-1945ел. Бөек Ватан  сугышында 350 дән артык егет һәм кыз катнаша, 179 Ватан азатлыгы  өчен корбан була.

  1965 елда һәлак булганнар истәлегенә һәйкәл куела. 2012 елда ул үзгәртелде һәм “Батырлар аллеясе” дип исемләнде.

  1954 ел. Авыл радиолаштырылды.

  1955 ел. Беренче электр лампочкалары кабынды.

  1963 ел. Су  үткәру системасы төзелә, урамнарга су колонкалары куела. Коммуналь хуҗалык эшли башлый.

  1968 ел. Балтачлылар баллонлы газдан файдалана башлыйлар.

  1978 ел. Шушма елгасы аша яңа күпер салына.

  1978 ел. Урта мәктәп, яңа мәдәният йорты төзелә.

  1983 ел. Балтач авылы янында табигый газ факелы кабына, авыл табигый газ системасына  тоташтырыла.

  1998 ел. Яшьләр  үзәге “Хыял” эшли башлый.

  2000 ел. Үзәк  китапханә бинасы ишекләрен ача.

  1967 ел. Балалар  музыка мәктәбе ачыла.

  1954 ел. Кичке авыл яшьләре  мәктәбе оештырыла һәм ул 90 нчы елларга кадәр эшли.

  2011 ел. Яңа спорт сарае файдлануга тапшырыла.   
Балтач һөнәрчеләре.

         «Һөнәр иясе бай булмыйдыр, әмма бай булмаса да мохтаҗ булмыйдыр».

                                                                                             Каюм Насыри.

    Балтач авылында танылган һөнәр ияләре яшәгән. Еллар, чорлар агышы  аларның исемнәрен инде шактый  бозган, тоныкландырган. Әмма, авыл хәтере аларны әле саклый. Менә аларның кайберләре.

  Чана, арба, тарантас, кашофкалар ясаучылар Галимов Гаптелгани, Хисмәтуллин  Зиннәт. 

  Арба тәгәрмәчләре ясаучы Сәйфетдинов Шәйхетдин.

  Тимерчеләр: Бәдертдинов Гаптрахман ( «Тырыш» кушаматлы), Бәдертдинов Гариф, Сафиуллин Шәйхулла, Хаҗиев Габделхак, Бәдертдинов Мәлик, Ибәтуллин Нигъмәт, Закирҗанов Рәхим.

  Калайчылар: Гильметдин һәм Габдулла абзыйлар һәм аларның уллары Гыйльметдинов Гарәфи, Абдуллин Сабир, Абдуллин Шакир, Хамбалов Фәрт, Хамбалов Мәгъсүм, Закиров Госман.

  Агач эше  осталары: Фәхертдинов Гаптрахман, Фәхертдинов Сәләх, Җәләлов Васыйл.

  Плотниклар, бура бураучылар: Хәлиуллин Хәбибулла, Жәләлетдинов Заһертдин, Хисамиев Гарәфетдин, Хисамиев Гыйләҗ, Шәмсетдинов Минһаҗ, Галимов Гаптрәкыйп, Хамбалов Рәфис, Хамбалов Котдүс, Гыймадиев Мәсхүт.

  Гармун ясау осталары: Зиннәт һәм Сөнгат Хисматуллиннар.

  Кун аяк киемнәре тегучеләр: Әхмәдуллин Зариф, Гыйльмуллин Котдүс.

  Барлык төр өс киемнәре: күлмәк, костюм, тун, хром пәлтәләр һ.б. тегүче Шакирова (Гарипова)  Шәрифелҗамал, хатын – кызлар  өчен күлмәк һәм эчке кием тегүчеләр: Шигабиева Камилә, Галиева Мәрьям.

  Киез итек басучылар: Садыйков Шәйхи, Нуриев Мөҗип, Зариф абзый («Торна»).

  Кылмактан чүпрә ясаучылар Заһидулла абзый, Фәйзрахманова Нәфисә жиңгиләр.

  Мич чыгаручы Галиулла абзый.

  Әйе, авылның яшәешен тәэмин итүче күп төрле һөнәр иялэре яшәгән авылда.

Балтач авыл Советы.

   1918 елның көзендә Балтачта һәм Балтач волостена кергән авылларда авыл Советлары оеша. Балтач  авыл Советы вәкилләре: (1920 ел) Нигъмәтҗан Кәримов (рәис), Нәҗип Фәйзуллин, Әхмәтҗан Вахитов (1923 елдан рәислек итә)

  Авыл Советларына вәкилләр алышынып торган, алар арасыннан рәис билгеләнгэн. 

Рәисләр булып: Фәйзрахман Рамазанов (1921-1925),  Сабирҗан Гозәеров (1925-1929), Каюм Закиров ( 1932-36), Фатыйх Зарипов ( 1936-38), Габдуллаян Кәримов (1938-41), Гәбделбәр Гыйльмуллин (1941-42), Бикчәнтәй Нигъмәтҗанов (1942-45) эшләгәннәр.

   Балтач волосте идарәсе һәм авыл Советы Мортаза байның  кибет һэм чәйханәсе бинасында урнаша. (Балтачтагы банк)

   Сугыштан соңгы елларда эшләгән рәисләр:  Мөбәрәк Гарифуллин, Хәким Идиятуллин, Шәрип Сафин, Сәлисә Шаһимәрданова, Җәмилә Гыйльметдинова (1955-65) һәм 1965-70 елларда кабат Мөбрәк Гарифуллин.

  1970 елдан сон Балтач авыл Советын җитәкләделәр: Камил Нигъмәтҗанов, Кыягап Мөбәрәкшин, Басыйр Бикбаев, Анатолий Мухин, Фәрит Сабиров (1987-92), 1992 елдан 2011 еллар арасында Габделнур Газыймов. 2012  елдан шәһәр тибындагы Балтач поселогы муниципаль берәмлеге башкарма  комитеты рәисе итеп Габдрахманов Ильдар  Дамир улы  сайланды.

   Төрле елларда Балтач авыл Советында сәркәтиб вазыйфаларын башкарган хезмәткәрләр: Җәләлов Әхмәт, Борһанов Афзал, Җәләлов Рәфкат, Сабирова Нурзия, Сибгатуллина  Тәскирә, Хайруллина Татьяна, Сәлахова  Сәрия. 20 гасырның туксанынчы елларыннан башланган Советлар системасындагы үзгәрешләр һәм үзгәртүләр чорында 25 елдан артык сәркәтиб вазыйфаларын Нурия Равил кызы Зарипова башкара.

   Совет чорының башлангыч елларында авылларда төзелгән советларның эше тынгысыз һәм авыр булган:

  - Революция казанышларын яклау, гражданнар сугышына, Кызыл Армиягә чакыру;

  - 1921-1922 еллардагы ачлык  һәм аны кичерү. Сугыш, ачлык тудырган афәтләрнең эзләрен төзәтү;

  - катламнарга бүлгәләнгән крестьян тормышын көйләү, ярлылар комитеты эшчәнлегенә җитәкчелек, ярлы  катламның яшәешен уңай якка узгәртү чаралары билгеләү;

 - яңа тип мәктәплэр ачу, укытучылар туплау, мәктәп өчен биналар билгеләү;

 - мәдәният, агарту эшен нигезләү, сәламәтлек, авыруларга каршы көрәш чаралары һ.б. авыр бурычларны хәл итү йөкләнгән беренче советларга.

